
Dvijaproktam Bilvityadina Shivarchanopadesham

દ્વિજપ્રોક્તં બિલ્વિત્યાદિના શિવાર્ચનોપદેશમ્

(શિવરહસ્યાન્તર્ગતે ઉગ્રાખ્યે)
દ્વિજઃ (ઉવાચ) -
બિલ્વપત્રાન્તરાલૈસ્તુ સઞ્છાદ્ય શિવમસ્તકમ્ ।
શિવલોકમવાપ્નોતિ શિવેન સહ મોદતે॥ ૩૧૬॥
બિલ્વપત્રૈઃ સમભ્યર્ચ્ય શઙ્કરં યાતિ શઙ્કરમ્ ।
મહદ્ભ્યઃ પાતકેભ્યોઽપિ મુક્તિં  યાસ્યત્યસંશયમ્॥ ૩૧૭॥
ત્રિદલં ત્રિગુણાકારં ત્રિણેત્રં ચ ત્રિયાયુષમ્ ।
ત્રિજન્મપાપસંહારમેકવિત્વં શિવાર્પિતમ્  ॥ ૩૧૮॥
ત્રિશૂલસન્નિભૈરીશે બિલ્વપત્રૈઃ સમર્ચિતે   ।
સદ્ય એવ વિનશ્યન્તિ મહાપાતકકોટયઃ॥ ૩૧૯॥
બિલ્વપત્રેણ શુષ્કેણાપ્યર્ચિતઃ   પાર્વતીપતિઃ ।
દદાતિ પરમામૃદ્ધિં  સાયુજ્યં ચ તનુવ્યયે॥ ૩૨૦॥
બિલ્વપત્રં સ્વતઃ શુદ્ધં શિવપ્રિયકરં શુભમ્ ।
શુભે પર્યુષિતત્ત્વં ચ બિલ્વપત્રેષુ ન ધ્રુવમ્॥ ૩૨૧॥
બિલ્વપત્રસ્ય ચૂર્ણૈરપ્યર્ચનીયઃ સદાશિવઃ ।
રત્નવદ્રક્ષણીયાનિ બિલ્વપત્રાણિ સન્તતમ્॥ ૩૨૨॥
બિલ્વપત્રાર્ચનેનૈવ તુષ્ટો ભવતિ શઙ્કરઃ ।
મહાદેવસ્ય સામ્બસ્ય બિલ્વપત્રમતિપ્રિયમ્॥ ૩૨૩॥
યથા પ્રિયા હૈમવતી બિલ્વપત્રં તથા પ્રિયમ્ ।
અખણ્ડૈર્નૂતનૈઃ શુદ્ધૈબિલ્વપત્રૈઃ પ્રયત્નતઃ॥ ૩૨૪॥
યઃ પૂજયતિ ગૌરીશં સ ગૌરીશં પ્રયાસ્યતિ ।
કરવીરસ્ય પુષ્પેણ રક્તેન ધવલેન વા॥ ૩૨૫॥

યઃ પૂજયતિ ગૌરીશં સ પાપેભ્યો વિમુચ્યતે ।
યત્પુણ્યં લભતે મર્ત્યો શિવે રત્નસમર્ચનાત્॥ ૩૨૬॥
તત્પુણ્યં લભતે મર્ત્યઃ કરવીરસ્ય પૂજયા ।
સુવર્ણકમલાનાં ચ પૂજયા ગિરિજાપતિઃ॥ ૩૨૭॥
હૃષ્ટો દદાતિ સાયુજ્યમર્ચકાય ન સંશયઃ॥ ૩૨૮॥
॥ ઇતિ શિવરહસ્યાન્તર્ગતે દ્વિજપ્રોક્તં બિલ્વિત્યાદિના શિવાર્ચનોપદેશં સમ્પૂર્ણમ્॥
-॥ શ્રીશિવરહસ્યમ્ । ઉગ્રાખ્યઃ સપ્તમાંશઃ । અધ્યાયઃ ૨૫। ૩૧૬-૩૨૮॥

